
МОНГОЛ УЛСЫН ИХ ХУРЛЫН 2016 ОНЫ ХАВРЫН ЭЭЛЖИТ ЧУУЛГАНЫ  05 ДУГААР САРЫН 10-НЫ ӨДӨР БАЙГАЛЬ ОРЧИН, ХҮНС,

ХӨДӨӨ АЖ АХУЙН БАЙНГЫН ХОРООНЫ

ХУРАЛДААНЫ ТОВЬЁГ
	№
	Баримтын агуулга
	Хуудасны дугаар

	1.
	Хуралдааны товч тэмдэглэл:  
	2-4

	2.
	Хуралдааны дэлгэрэнгүй тэмдэглэл:

  1.Хог хаягдлын тухай /шинэчилсэн найруулга/ болон холбогдох бусад хуулийн төслүүд /хэлэлцэх эсэх/
   2.“Хөдөө аж ахуйн “Халх гол” үндэсний бүтээн байгуулалтын бүс байгуулах тухай” Улсын Их Хурлын тогтоолын төсөл /хэлэлцэх эсэх/
    3.Ажлын  хэсгийн бүрэлдэхүүнд өөрчлөлт оруулах тухай
	6-16

16-17

17-18


Монгол Улсын Их Хурлын 2016 оны хаврын ээлжит чуулганы  Байгаль орчин, хүнс, хөдөө аж ахуйн байнгын хорооны 05 дугаар сарын 

10-ны өдөр /Мягмар гараг/-ийн хуралдааны 

гар тэмдэглэл
  

         Байгаль орчин, хүнс, хөдөө аж ахуйн байнгын хорооны дарга Л.Эрдэнэчимэг ирц, хэлэлцэх асуудлын дарааллыг танилцуулж, хуралдааныг даргалав. 
           Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 10 минутад  Төрийн ордны “Жанжин Д.Сүхбаатар танхим”-д эхлэв. 
 
           Чөлөөтэй: Х.Болорчулуун;

Тасалсан: Б.Бат-Эрдэнэ, Ц.Дашдорж, Б.Наранхүү, Н.Номтойбаяр, Я.Содбаатар, Ч.Хүрэлбаатар, Ж.Энхбаяр.

Хэлэлцэх асуудлын дараалалтай холбогдуулан Улсын Их Хурлын гишүүн Р.Бурмаа, С.Оюун нар санал хэлэв.


Л.Эрдэнэчимэг: -Улсын Их Хурлын гишүүн Р.Бурмаагийн гаргасан, “Хөдөө аж ахуйн “Халх гол” бүтээн байгуулалтын бүс байгуулах тухай” Улсын Их Хурлын  тогтоолын төслийг хэлэлцэх асуудлын дараалалд оруулах нь зүйтэй гэсэн саналыг дэмжье гэсэн санал хураалт явуулъя. 


Зөвшөөрсөн               10
           Татгалзсан                  0
           Бүгд                           10
           100.0 хувийн саналаар дэмжигдлээ. 

Нэг. Хог хаягдлын тухай /шинэчилсэн найруулга/ болон холбогдох бусад хуулийн төслүүд /Засгийн газар 2016.04.28-ны өдөр өргөн мэдүүлсэн, хэлэлцэх эсэх/


Хэлэлцэж буй асуудалтай холбогдуулан Байгаль орчин, ногоон хөгжил, аялал жуулчлалын яамны Хүрээлэн буй орчин, байгалийн нөөцийн удирдлагын газрын ахлах мэргэжилтэн Л.Жаргалсайхан, Нийслэлийн захирагчийн ажлын албаны Тохижилт, хог хаягдлын удирдлагын хэлтсийн мэргэжилтэн С.Аригуун, Нэгдсэн Үндэстний Байгууллагын Аж үйлдвэрийн газрын төслийн зохицуулагч Б.Дэлгэрбаяр нар оролцов.

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат, зөвлөх З.Оюунсүрэн, референт Г.Алтанцэцэг нар байлцав.

Хууль санаачлагчийн илтгэлийг Хүнс, хөдөө аж ахуйн сайд Р.Бурмаа танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн Д.Арвин, Ц.Оюунгэрэл, Д.Тэрбишдагва нарын тавьсан асуултад  Байгаль орчин, ногоон хөгжил, аялал жуулчлалын яамны Хүрээлэн буй орчин, байгалийн нөөцийн удирдлагын газрын ахлах мэргэжилтэн Л.Жаргалсайхан, Нэгдсэн Үндэстний Байгууллагын Аж үйлдвэрийн газрын төслийн зохицуулагч Б.Дэлгэрбаяр нар хариулж, тайлбар хийв.

Улсын Их Хурлын гишүүн Д.Арвин, Ц.Оюунгэрэл, Д.Тэрбишдагва нар үг  хэлэв.

Л.Эрдэнэчимэг: -Хог хаягдлын тухай хуулийн төсөл болон холбогдох бусад хуулийн төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн                9
           Татгалзсан                  2
           Бүгд                           11
           81.8 хувийн саналаар дэмжигдлээ. 

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Ц.Оюунгэрэл танилцуулахаар тогтов.


Уг асуудлыг 10 цаг 53 минутад хэлэлцэж дуусав.

Хоёр. “Хөдөө аж ахуйн “Халх гол” үндэсний бүтээн байгуулалтын бүс байгуулах тухай” Улсын Их Хурлын тогтоолын төсөл /Засгийн газар 2016.05.05-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Хүнс, хөдөө аж ахуйн сайд Р.Бурмаа, Хүнс, хөдөө аж ахуйн яамны төрийн нарийн бичгийн дарга Н.Ариунболд нар оролцов.

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат байв.

Хууль санаачлагчийн илтгэлийг Хүнс, хөдөө аж ахуйн сайд Р.Бурмаа танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүдээс асуулт, санал гараагүй болно.

Л.Эрдэнэчимэг: -“Хөдөө аж ахуйн “Халх гол” үндэсний бүтээн байгуулалтын бүс байгуулах тухай” Улсын Их Хурлын тогтоолын төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн              10
           Татгалзсан                  0
           Бүгд                           10
           100. хувийн саналаар дэмжигдлээ. 

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Ц.Оюунгэрэл танилцуулахаар тогтов.


Уг асуудлыг 10 цаг 57 минутад хэлэлцэж дуусав.

Гурав. Ажлын хэсгийн бүрэлдэхүүнд өөрчлөлт оруулах тухай

Байгаль орчин, хүнс, хөдөө аж ахуйн байнгын хорооны 2015 оны 11 дүгээр сарын 03-ны өдрийн 13 дугаар тогтоолоор батлагдсан Малын генетик нөөцийн тухай хуулийн төслийг хэлэлцүүлэгт бэлтгэх үүрэг бүхий ажлын хэсгийн бүрэлдэхүүнээс Улсын Их Хурлын гишүүн Б.Бат-Эрдэнэ, О.Баасанхүү, Ц.Дашдорж нарыг чөлөөлж, Улсын Их Хурлын гишүүн Сундуйн Батболд, Д.Арвин, Ц.Оюунгэрэл нарыг ажлын хэсгийн гишүүнээр томилов.

Хуралдаан 50 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 11 цаг 00 минутад өндөрлөв.

Тэмдэглэлтэй танилцсан:


БАЙГАЛЬ ОРЧИН, ХҮНС,


ХӨДӨӨ АЖ АХУЙН БАЙНГЫН


ХОРООНЫ ДАРГА                                                            Л.ЭРДЭНЭЧИМЭГ
 
Тэмдэглэл хөтөлсөн: 


ПРОТОКОЛЫН АЛБАНЫ                                            

ШИНЖЭЭЧ                                                                         М.НОМИНДУЛАМ
МОНГОЛ УЛСЫН ИХ ХУРЛЫН 2016 ОНЫ ХАВРЫН ЭЭЛЖИТ ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 

05 ДУГААР САРЫН 10-НЫ ӨДӨР /МЯГМАР ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Л.Эрдэнэчимэг: -Эрхэм гишүүдийн энэ өдрийн амгаланг айлтгая. Байнгын хорооны гишүүдийн ирц бүрдсэн тул Байгаль орчин, хүнс, хөдөө аж ахуйн байнгын хорооны 2016 оны 05 дугаар сарын 10-ны өдрийн хуралдаан нээснийг мэдэгдье. Байнгын хорооны хуралдаанаар хэлэлцэх асуудлыг танилцуулъя. 


1.Хог хаягдлын тухай хуулийн төсөл болон холбогдох бусад хуулийн төсөл Засгийн газар 2016.04.28-ны өдөр өргөн мэдүүлсэн, хэлэлцэх эсэх


2.Малын генетик нөөцийн тухай хуулийн төсөл 05 дугаар сарын 3, 4, 9-ний өдөр хуралдах байсан боловч ирц ирээгүй улмаас хуралдаж чадаагүй. Тиймээс Байнгын хороогоор хэлэлцэх боломжгүй учраас хойшлууллаа. Хэлэлцэх асуудлаар саналтай гишүүд байна уу? Бурмаа гишүүн, бас надад санал байна. 


Р.Бурмаа: -Өнгөрсөн 7 хоногт хэлэлцэх асуудалд байгаад ирц хүрээгүй хуралдаагүй хойшилсон асуудал байгаа Газрын тухай хуульд нэмэлт, өөрчлөлт оруулах тухай, мөн өнгөрсөн 7 хоногт өргөн барьсан Халх голын бүтээн байгуулалтын бүс байгуулах тухай тогтоолын төслийг хэлэлцэх асуудалд оруулж өгнө үү гэсэн санал байна.


Л.Эрдэнэчимэг: -Энэ хоёр асуудлыг оруулах эсэх талаар санал  хураалт явуулах ёстой юу? Мөн Малын генетик нөөцийн тухай хуулийн ажлын хэсэг томилсон тогтоолд өөрчлөлт оруулах тухай асуудлыг хэлэлцүүлэхээр санал оруулж байна. Ирц хүрэлцэхгүй учраас зарим гишүүдийг солих саналтай байгаа, үүнийг бас оруулъя. Сундуйн Батболд гишүүн дарга байхдаа Малын генетик нөөцийн ажлын хэсэг томилсон байхгүй юу. Тэгээд бид ажлын хэсгээ 5 удаа хуралдуулах гээд ирц хүрэхгүй байгаа учраас би зарим нэг гишүүдийг сольё гэж байгаа юм. Тэгээд явуулахгүй бол явахгүй байгаа юм. Оюун гишүүн асуултаа асуучих.


С.Оюун: -Бурмаа сайдын ярьж байгаа асуудлууд өмнө нь тараагдчихсан асуудлууд биз дээ? Экспертийн дүгнэлт нь гараагүй гэж үү?


Л.Эрдэнэчимэг: -Бурмаа сайдын хүсэлтээр Халх гол бүтээн байгуулалтын бүсийн хөдөө аж ахуйн бүс байгуулах тухай тогтоолын төслийг хэлэлцэх эсэх дээр санал хураалт явуулъя. Санал хураалт. 


Санал хураалт явагдаж байна. 100 хувийн саналтайгаар энэ асуудлыг дэмжлээ. Дараагийн бусад гэдэг дээр Байнгын хорооны 13 дугаар тоот тогтоолд өөрчлөлт оруулах тухай асуудлыг хэлэлцье гэдгээр санал хураалт явуулъя. Санал хураалт. 


10-аас 10. 


Ингээд хэлэлцэх асуудалдаа оръё. 


Нэг. Хог хаягдлын тухай /шинэчилсэн найруулга/ болон холбогдох бусад хуулийн төслүүд /Засгийн газар 2016.04.28-ны өдөр өргөн мэдүүлсэн, хэлэлцэх эсэх/


Хэлэлцэж буй асуудалтай холбогдуулан хуралдаанд оролцож байгаа албан тушаалтнуудыг танилцуулъя. Цолмон Байгаль орчин, ногоон хөгжил, аялал жуулчлалын сайдын зөвлөх ирээгүй байна, Жаргалсайхан Байгаль орчин, ногоон хөгжил, аялал жуулчлалын яамны Хүрээлэн буй орчин, байгалийн нөөцийн удирдлагын газрын ахлах мэргэжилтэн, Аригуун Нийслэлийн захирагчийн ажлын албаны тохижилт, хог хаягдлын удирдлагын хэлтсийн мэргэжилтэн, Аригуун байна уу? Дэлгэрбаяр НҮБ-ын Аж үйлдвэрийн газрын төслийн зохицуулагч. Танилцуулгыг хэн хийх юм бэ? Жаргалсайхан танилцуулгаа хийх үү? Бурмаа сайдаар уншуулчих юм уу? Засгийн газрыг төлөөлж Бурмаа сайд танилцуулга хийе. 


Р.Бурмаа: -Монгол Улсын тогтвортой хөгжлийн үзэл баримтлал 2030 Ногоон хөгжлийн баримт бичгүүдэд хог хаягдлыг дахин боловсруулах хэмжээг 40 хувьд хүргэж байгальд булж устгах хаягдлын хэмжээг 40 хувь бууруулах зорилтыг тавьсан. Олон улсын түвшинд хог хаягдлын зохистой менежментийг бий болгон хог хаягдлыг дахин боловсруулах, дахин ашиглах, түүнээс эрчим хүч дулаан үйлдвэрлэх замаар хог хаягдлыг эдийн засгийн эргэлтэд оруулж, байгалийн нөөц баялгийг хэмнэх, эцсийн устгах хог хаягдлын хэмжээг бууруулах бодлогыг барьж байна.


Манай улсын хувьд жилд 2.9 сая тонн хог хаягдал үүсэж байгаагийн 50 орчим хувь нь дахин боловсруулах боломжтой хог хаягдал байгаа боловч энэ үйл ажиллагаа туйлын хангалтгүй явагдаж байна. 2012 онд батлагдсан Хог хаягдлын тухай хуульд хог хаягдлыг дахин боловсруулах үйл ажиллагааг дэмжих, эдийн засгийн хөшүүрэг, урамшуулал олгох харилцааг тодорхой зохицуулаагүй, хог хаягдалтай холбоотой үйл ажиллагаанд тавигдах шаардлага тодорхой бус, аюултай хог хаягдалтай холбоотой үйл ажиллагаа зохицуулалт хангалтгүй, иргэдэд хог хаягдлын боловсрол олгох талаар огт тусгагдаагүй, хууль тогтоомж зөрчсөн иргэн, аж ахуй нэгж байгууллагад хүлээлгэх хариуцлага сул, зөрчлийг илрүүлсэн иргэнийг урамшуулах зохицуулалт байхгүй зэрэг дутагдалтай талууд байна. 


Иймээс тогтвортой хөгжлийн болон ногоон хөгжлийн бодлоготой уялдуулж олон улсад тавигдах шаардлагатай нийцүүлэн хүчин төгөлдөр мөрдөгдөж байгаа Хог хаягдлын тухай хуулийг шинэчлэн найруулж энэхүү хуулийн үзэл баримтлал, төслийг боловсрууллаа. Хуулийн зорилго нь хог хаягдлыг баялаг гэж үзэх сэтгэхүйг олон нийтэд төлөвшүүлэх замаар хог хаягдлын зохистой менежментийг бий болгож, хог хаягдлаас хүний эрүүл мэнд, байгаль орчинд үзүүлэх сөрөг нөлөөг бууруулахад чиглэсэн. Иргэдэд хог хаягдлын боловсрол олгох, хог хаягдлыг эдийн засгийн эргэлтэд оруулах, дахин боловсруулах үйл ажиллагааг урамшууллаар дэмжих зохицуулалтыг бий болгосноор хог хаягдлыг ангилж ялгаж үйл ажиллагаа сайжирч, хог хаягдал дахин боловсруулах, үйлдвэрлэл эрхлэх сонирхол нэмэгдэн энэ чиглэлээр жижиг дунд үйлдвэрүүд бий болно гэж үзэж байна. 


Байгаль орчны салбарт тулгамдаж байгаа асуудлуудын нэг бол аюултай хог хаягдлын асуудал юм. Аюултай хог хаягдлын хууль, эрх зүйн орчныг боловсронгуй болгох зорилгоор хуулийн төсөл аюултай хог хаягдалтай холбоотой үйл ажиллагааг зохицуулах бүлгийг шинээр нэмж оруулсан бөгөөд ингэснээр аюултай хог хаягдлын зохистой менежментийн тогтолцоо бий болох боломжтой болно. 


Хуулийн төслийг хэлэлцүүлж өгнө үү. Баярлалаа. 

Л.Эрдэнэчимэг: -Хэлэлцэж байгаа асуудалтай холбогдуулан асуулт асуух гишүүд товчлуураа дарна уу? Тэрбишдагва гишүүнээр хаалаа. Арвин гишүүн.


Д.Арвин: -Хог хаягдлын талаар хүнс, хөнгөн, хүнд үйлдвэрийн асуудал эрхэлсэн төрийн захиргааны төв байгууллага дараах бүрэн эрхийг хэрэгжүүлнэ гээд 8.7-д заасан байна. Тэгээд хог хаягдлыг ангилах, дахин боловсруулах, сэргээн ашиглах, устгах үйлдвэрлэлд санхүүгийн дэмжлэг үзүүлнэ гээд орсон байна л даа 8.7.1-д. Тэгээд ямар санхүүгийн дэмжлэг үзүүлэх юм бэ? Тэгсэн мөртлөө төрийн захиргааны төв байгууллага гэсэн мөртлөө ийшээ Нийслэлийн Засаг дарга, сум, дүүргийн дарга бүрэн эрх, иргэдийн Төлөөлөгчдийн Хурлын төлөөлөгчдийн бүрэн эрх гээд ингээд доошоо явчихсан байна шүү дээ. Яг хог хаягдлыг дахин боловсруулах үйлдвэр Монгол Улсад байгуулна гэдэг чинь өөрөө хэцүү л дээ. Яагаад вэ гэхээр хүн ам багатай, хогийн хэмжээ багатай үйлдвэр байгуулахад манай улсад өнөөдрийг хүртэл зоригтой ороод ирж байгаа улс байхгүй байгаа шүү дээ. Тэгээд ороод ирье гэхээр төв байгууллагынх нь бүрэн эрх гэж мэдэгдсэн мөртлөө тэгээд орон нутаг уруугаа заачихсан байдаг. Сэргээн ашиглах, устгах үйлдвэрт санхүүгийн дэмжлэгийг яаж хаанаас хэн үзүүлэх юм бэ? Ямар хурлаар орох юм бэ? Тэгэхгүй бүх сумаас эхлүүлээд биччихсэн байна шүү дээ. Энд дэмжлэг үзүүлэх юм уу?


Хоёрдугаарт, миний ойлгож байгаагаар энэ үйлдвэрийг байгуулах гэж байгаа ямар нэгэн байгууллага байлаа гэхэд гаалийн болоод албан татвар нэмэгдсэн өртгийн албан татвараас чөлөөлөгдөнө гэдэг нь энэ хуулиараа явна биз дээ гэдгийг асууя. Энэ хоёр асуулт байна. 


Л.Эрдэнэчимэг: -Ажлын хэсгээс хэн хариулах вэ? 2 дугаар микрофон.


Б.Дэлгэрбаяр: -Ажлын хэсгийн гишүүн Дэлгэрбаяр хариулъя. Тэгэхээр хог хаягдлыг дахин боловсруулах үйлдвэрлэлийг дэмжих талаар ер нь зөвхөн аж үйлдвэрийн асуудал эрхэлсэн төрийн захиргааны төв байгууллагаас гадна бусад байгууллагад тавьсан байгаа. Ялангуяа аж үйлдвэрийн асуудал хариуцсан төрийн захиргааны төв байгууллага ямар үйл ажиллагааг дэмжих юм бэ гэхээр аж үйлдвэрийн паркийн тухай хуульд бид нар энэ өөрчлөлтөөр хог хаягдлыг дахин боловсруулах үйлдвэрлэлийг аж үйлдвэрийн парк маягаар байгуулах энэ үйл ажиллагаанд нь санхүүгийн дэмжлэгээс гадна бодлогын дэмжлэг үзүүлэх нь зүйтэй юм гэж үзэж байгаа юм. Ялангуяа аж үйлдвэрийн парк байгуулах асуудал бол аж үйлдвэрийн асуудал хариуцсан төрийн захиргааны төв байгууллагын мэдэлд энэ хуулиар байгаа. Ингэснээрээ бид нар хог хаягдлын эко парк байгуулна гэдэг энэ хуулийн бодлого явж байгаа. Мөн тогтвортой хөгжлийн үзэл баримтлал болон ногоон хөгжлийн бодлогод хог хаягдлын дахин боловсруулах эко парк байгуулна гэж байгаа юм. Энэ эко паркт дэмжлэг үзүүлэх зорилгоор энэ үйл ажиллагааг аж үйлдвэрийн асуудал хариуцсан төрийн захиргааны төв байгууллагад хандаж тавьсан байгаа. 


Дараагийн асуудал нь хог хаягдал дахин боловсруулах үйлдвэрлэлийн тоног төхөөрөмжийг гааль, НӨАТ-аас чөлөөлж байгаа. Энд Засгийн газрын тогтоолоор жил болгон хог хаягдлаа болон дахин боловсруулах үйлдвэрийн чөлөөлөх техник тоног төхөөрөмжийн жагсаалтыг аж үйлдвэрийн асуудал хариуцсан төрийн захиргааны Засгийн газрын гишүүн тавиад ингээд шийдүүлж байгаа. Энэ бол хуулийн хүрээнд хэвээрээ мөрдөгдөөд явагдана. Үүн дээр ямар нэгэн өөрчлөлт ороогүй байгаа. 


Л.Эрдэнэчимэг: -Арвин гишүүн тодруулъя. 


Д.Арвин: -Санхүүгийн дэмжлэг үзүүлнэ гэдгээ хэлэлцэх эсэх юм чинь дэмжигдээд явчих байх. Дараагийн дугаарт үүнийг тодорхой байлгая. Жишээ нь, санхүүгийн дэмжлэг үзүүлнэ. Энэ үйлдвэр байгуулагдана гэдэг чинь маш хүнд үйлдвэр болно шүү дээ. Монгол Улсад Улаанбаатар хотын хэмжээнд 600, 700 тонн өдөрт гарна. Үйлдвэр өөрөө дампуурах тийшээ орох байхгүй юу. Санхүүгийн дэмжлэг үзүүлнэ гэдгийг тодорхой болговол яасан юм бэ? Парк дэмжих мөнгө чинь төсөв мөнгө орж ирж байгаа. Орох үедээ орно, орохгүй үедээ орохгүй. Тэгэхээр өнөөдөр Монгол Улсын хэмжээнд иргэн өрх бүр, албан байгууллага бүр хог хаягдлын мөнгө өгч байгаа шүү дээ. Тэр өгч байгаа мөнгөнөөс нь тодорхой хувийг хог боловсруулах, дахин үйлдвэрлэлд өгнө гэвэл сар болгон хог өгч байгаа иргэдийн..               


Л.Эрдэнэчимэг: -Арвин гишүүний микрофон нээе. 


Д.Арвин: -Тодорхой хувийг нь хог дахин боловсруулах үйлдвэрт нь өгнө гэж орвол яасан юм бэ? Угаасаа тэр хогийг тэнд үйлдвэрлээд эцсийн бүтээгдэхүүн болгож байгаа шүү дээ. Нэг хэсгийг нь тээвэрлэж, цэвэрлэж байгаа энэ хэсэгт  нь өгнө, энэ хэсэгт нь өгнө гээд уг нь анх тэгээд орчихсон байсан шүү дээ Оюунгэрэлээ. Одоо  тэгсэн чинь энэ хууль чинь чиний өргөн барьснаас өөр байна. Тэгээд эцсийн боловсруулалтад нь тэр хөрөнгөнөөс нь өгнө гэж ингэж заахгүй бол манайд өнөөдөр хог боловсруулах үйлдвэр орж ирэхгүй шүү дээ. Паркийн мөнгийг чинь өгөх ч юм уу, үгүй ч юм уу. Тэгээд үүнийг заах боломж байгаа юу? 


Л.Эрдэнэчимэг: -2 дугаар микрофон.


Л.Жаргалсайхан: -Ажлын хэсгийн гишүүн Жаргалсайхан хариулъя. Тэгэхээр хог дахин боловсруулах, сэргээх ашиглах, устгах үйлдвэрт санхүүгийн дэмжлэг үзүүлэх гэсэн утга нь нэг том ерөнхий үйлдвэр биш хог дахин боловсруулах үйлдвэр хувийн хэвшлийнхэн маш их эрхлэх боломжтой үйлдвэрүүд байгаа. Жишээ нь, хаягдал тос боловсруулах үйлдвэр ч юм уу, аккумлятор боловсруулах үйлдвэр, хуванцар дахин боловсруулаад бүтээгдэхүүн үйлдвэр, хаягдал цаас гэдэг ч юм уу ийм жижиг үйлдвэрүүд энд хамрагдаж байгаа учраас үйлдвэрлэлийн асуудал эрхэлсэн төрийн захиргааны төв байгууллага хөнгөлөлттэй зээлд хамруулах ч байдаг юм уу, гадаадын тусламж төсөлд хамруулах гэх мэтийн санхүүгийн дэмжлэгүүд хамаарч байгаа. Дээрээс нь эдгээр хувийн хэвшлүүдийг ийм үйлдвэрлэл эрхлэхэд дэмжлэг үзүүлэхийн тулд татвар, НӨАТ-ын дэмжлэг үзүүлэхээр хуульд тусгагдсан байгаа. Энэ нь юу вэ гэхээр тоног төхөөрөмж, хэнд ч хэрэггүй хогийг цуглуулаад бүтээгдэхүүн үйлдвэрлэж байгаа хүмүүс шинэ байгалийн түүхий эдээр бүтээгдэхүүн үйлдвэрлээд зарж байгаа хүнтэй адилхан НӨАТ төлдөг. Тэгэхээр энэ бол хоёр өөр үйл ажиллагаа учраас татвар, НӨАТ-аар урамшуулах нь зүйтэй гэсэн утгаар энэ заалтыг оруулсан байгаа. Хогийн хураамжийн хувьд иргэд одоогийнх шигээ хураамж төлнө. Тэгэхдээ энэ  хураамж нь юунд зарцуулагдах вэ гэхээр хог хаягдлыг цуглуулж тээвэрлэх, устгах төвлөрсөн хогийн цэг дээр үйл ажиллагаанд зарцуулагдахаар хуульд тусгаж өгсөн байгаа. Харин хог дахин боловсруулах үйл ажиллагаа зах зээлийнхээ зарчмаар явагдах учраас үүн дээр хураамжаас мөнгө өгөх боломжгүй, харин үүнийг янз бүрийн байдлаар дэмжих замаар хувийн хэвшлийг энэ чиглэл рүү оруулахаар ийм концепциор хуульд орсон байгаа. Ер нь хог хаягдал дахин боловсруулах үйл ажиллагаа эрхэлж байгаа аж ахуй нэгжүүдээс ирж байгаа гол хүсэлт бид нарыг татварын бодлогоор дэмжээч гэсэн хүсэлт байгаа. 


Л.Эрдэнэчимэг: -Оюунгэрэл гишүүн.


Ц.Оюунгэрэл: -Энэ манай ажлын хэсгийнхний сайжруулсан хууль маань Засгийн газраас өргөн баригдаад хурдан дэмжигдээд батлагдаад яваасай гэж бодож байна. Үүн дээр Зөрчлийн хууль гарсантай холбогдуулаад анх боловсруулж байсан хувилбараа Зөрчлийн хуульд нийцүүлж зөрчил гарсан тохиолдолд үүрэг хариуцлагыг нь буюу 8 дугаар бүлгээ Зөрчлийн хуульд оруулах байсан юм биш үү гэсэн ийм асуулт байна. Энэ техникийн хувьд энэ хууль анх боловсруулагдаж байх үед Зөрчлийн хууль гараагүй байсан учраас хууль тогтоомж зөрчигчдөд хүлээлгэх хариуцлага нь энэ хууль дотроо явж байна. Одоо үүнийг салгах ёстой юм биш үү гэсэн ийм асуулт байна.


Хоёрдугаарт, цэвэрлэх байгууламжийн асуудлыг энд яаж оруулсан билээ гэдгийг би хайгаад олохгүй байна. Нүхэн жорлон гээд бид нарын санаа зовж байсан зүйлүүд бүгд орсон байна л даа. Өөр хэлбэрээр, өөр газруудад эвтэйхэн орчихсон байна. Цэвэрлэх байгууламж дээр түрүүчийн төсөл дээр ийм зүйл байсан юм. Цэвэрлэх байгууламжийн шугам хоолойд аж ахуй нэгжүүд, хувь хүмүүс хаягдлыг хаяхдаа тосоо шүүх шүүлтүүр заавал тавина, цэвэрлэх байгууламжид горимын дагуу хаягдал нийлүүлээгүй бол горим зөрчсөний нэмэгдэл төлбөр төлнө гэсэн тийм зүйлүүд байсан юм. Тэр зүйлүүдийг би хайгаад олохгүй байх юм. Тэр хаашаа яаж шингээгдсэн бэ гэдгийг асуух гэсэн юм. 


Л.Эрдэнэчимэг: -2 дугаар микрофон.


Б.Дэлгэрбаяр: -Оюунгэрэл гишүүний асуултад хариулъя. Ажлын хэсгийн гишүүн Дэлгэрбаяр байна. Тэгэхээр хариуцлагын тухай 41 дүгээр зүйлийг бид нар Хууль зүйн яамнаас саналыг нь авсан байгаа. Хууль хэрвээ батлагдсан өдрөөсөө эхэлж хэрэгжинэ гэвэл энэ заалтыг нь хэвээр нь үлдээгээд явах нь зүйтэй гэдэг саналыг өгсөн юм 09 дүгээр сарын 01-нийг хүлээхгүйгээр. Хууль хэрвээ 09 дүгээр сарын 01-нээс хойш мөрдөгдөнө гэж гарах юм бол үүнийг Зөрчлийн тухай хуультай нийцүүлээд явсан нь дээр гэдэг ийм саналыг Хууль зүйн яамнаас өгсөн байгаа. Ингээд Хууль зүйн яамны саналын үндсэн дээр бид нар хариуцлагыг энэ  хуульд оруулж өгсөн байгаа. Дараагийн асуудал бол Ариутгал татуургын тухай хуулиар шугамд байгаа тосон шүүлтүүр тавих, шугамтай холбоотой асуудал Ариутгал, татуургын хуулиар зохицуулагдаж байгаа учраас үүнийг Хууль зүйн яамны саналаар хуулийн төслөөс хассан байгаа. Хоёр хууль давхцаж орж ирээд байна. Тийм учраас шугам сүлжээтэй холбоотой асуудлыг Ариутгал, татуургын тухай хуулиар зохицуулагдаж байгаа учраас энэ хуулиар явах нь зүйтэй. Харин нүхэн жорлон болон бие засах газар ямар ч хуульд зохицуулагдаагүй учраас Хог хаягдлын тухай хуулиар зохицуулаад явах нь зүйтэй гэдэг саналаар ингэж оруулж ирсэн байгаа. 


Л.Эрдэнэчимэг: -Тэрбишдагва гишүүний микрофон.


Д.Тэрбишдагва: -Баярлалаа. Хог хаягдлын асуудал маш тулгамдсан асуудал л даа. Миний мэдэж байгаагаар 2000 оноос хойш 15-16 жил ярьж байгаа. Хог хаягдлын асуудал ярихаар Германаас баахан хог хаягдлын үйлдвэр оруулж ирнэ гээд хэдэн жил ярилаа. Японоос хог хаягдлын үйлдвэр оруулж ирнэ гээд хэдэн жил ярилаа. Яг үнэндээ хог хаягдал дээр та нарын саяын хэлж байгаа дээр хогийн цэг дээр жаахан хог цуглуулаад хуванцар үйлдвэрлээд жаал хүмүүс байгаа, яг хог хаягдлын бодлого хэрэгжихгүй яваад байгаа учраас Хог хаягдлын тухай хууль гарах нь чухал байгаа юм. Тэгэхээр хог хаягдлыг би Германд очиж үзэж байсан, Японд ч очиж үзэж байсан. Хог хаягдлыг үнэхээр баялаг болгодог юм байна лээ. Одоо ширээ хаялаа гэхэд модыг нь модоор нь, хадаасыг нь хадаасаар нь. Магадгүй зурагтыг бүгдийг нь салгаад буцаагаад зэсийг зэсээр нь, хагас металлыг металлаар нь салгаад авдаг баялаг болгож байгаа нь их чухал л даа. Тэгэхээр манай хууль гарснаар ямар улсуудын хуулийг судлаад яг үүний дараа хогийн үйлдвэр бариуллаа гэж бодоход яг ямар улсын түвшинд очих вэ? Японых уу, Хятадынх уу, хог хаягдлаа манайх шиг боловсруулж чадахгүй байгаа улс орон дэлхийд бараг байхгүй байх. Цөөхөн байгаа байх. Энэ ямар түвшинд очих вэ гэсэн нэгдүгээр асуулт байна.


Хоёрдугаарт, хортой хог хаягдал гэдэг бол Монгол Улсын хэмжээнд маш ноцтой түвшинд хүрчихсэн байгаа юм. Үүнийг олон удаа ярьж байсан. Тэсрэх дэлбэрэх хэмжээнд хүрчихсэн байгаа. Хортой хог хаягдал гээд зарим газар нь гаалиас авчихсан, гахайн өөхнөөс авхуулаад үмхийрч байгаа газар байгаа. Зэвсгийн үлдэгдэл юмнууд ч байгаа, мөнгөн усны хаягдал гээд үзэхийн бол хортой  хаягдал ноцтой түвшинд байгаа гэдгийг бид бүгдээрээ мэдэж байгаа. 


Тэгэхээр  хортой хог хаягдлын талаар хэн хаанаас шийдвэр гаргах вэ? Төрийн захиргааны байгууллага гаргах уу, орон нутаг гаргах уу? Хорт хаягдлын үйлдвэр байгуулна гээд ярьдаг. Гадаадын улс оронтой ярина гэхээр газар байхгүй. Газрыг нь төрийн захиргааны байгууллага нь шийдээд яваад явахаар орон нутаг шийддэггүй байдаг юм уу ингээд зөрчилтэй юм байгаа шүү дээ. Яг энэ хууль хорт хаягдлын асуудлыг төр өөрөө шийдэж явах уу, орон нутаг шийдэж явах уу, энэ гарцаа байхгүй шийдэхгүй бол хэдэн жил яригдаж байгаа ийм асуулт л даа. Яах вэ, бүх хуулиудад татвараас чөлөөлнө, дэмжлэг үзүүлнэ, олон улсын дэмжлэг үзүүлнэ гээд ярьж байдаг юм. Үнэхээр хогондоо дарагдсан улс оронд чинь энэ хууль гарснаар яг гадаад дотоодын тусламж дэмжлэгээр тодорхой Монголын хэмжээнд нэг том үйлдвэртэй болмоор юм шиг байгаа юм. Жижиг үйлдвэрүүд байх. Эмийн хаягдал гээд зөндөө юм байна. Хорт хаягдал гээд байж байна. Энгийн хаягдал гээд та бүгдийн ярьж байгаа олон зүйл байна л даа. Тэгэхээр үүн дээр хорт хаягдлынх тусдаа, энгийн хаягдлынх тусдаа, эмнэлгийн хаягдлын тусдаа гэсэн хэд хэдэн үйлдвэр байгуулагдах юм уу, эсвэл ер нь нэг том үйлдвэр дээр нь төрөлжүүлж байгуулагдах юм уу? Монголын хог хаягдал чинь түрүүн Арвин гишүүний хэлдгээр, одоогийн байдлаар их юм шиг мөртлөө цаашдаа дэлхийн улс орнуудын жишгээр аваад үзвэл нэг хог хаягдлаасаа гарчих..


Л.Эрдэнэчимэг: -Тэрбишдагва гишүүний микрофоныг нээе.


Д.Тэрбишдагва: -Нэг цэгцдээ орчихвол цаашдаа мэдээж тийм ч хязгааргүй хэдэн зуун сая хүнтэй улс орныг бодвол хог хаягдал гарахгүй. Яг бодлогын хэмжээнд цаашдаа яаж явах вэ? Олон үйлдвэртэй болох юм уу, нэг үйлдвэрээр тулаад явчих юм уу ийм асуултууд байна. Үүн дээр нэлээн ярих юмнууд бий. Хог хаягдал маш чухал сэдэв гэдгийг хэлмээр байна. 


Л.Эрдэнэчимэг: -Ажлын хэсэг 2 дугаар микрофон.


Б.Дэлгэрбаяр: -Би Тэрбишдагва гишүүний эхний тавьсан асуултад хариулъя. Ер нь хог хаягдал баялаг гэдэг энэ концепциор бид нар энэ хуулийн төслийг боловсруулсан байгаа. Өнөөдөр Улаанбаатар хот Монгол Улсад гарч байгаа хог хаягдлын 50-аас илүү хувь  нь боловсруулах боломжтой тийм хог хаягдал байдаг. Гэтэл өнөөдөр энэ хог хаягдлын 9 орчим хувийг л бараг албан бус журмаар хог түүгчид гэж ярьдаг. Тэд нар цуглуулаад ихэнх хувь нь экспортод гараад явж байгаа. Энэ хуулийн гол зорилго бид нар  хог хаягдлыг эдийн засгийн эргэлтэд оруулах замаар дахин боловсруулах үйл ажиллагааг дэмжих, ингэснээрээ байгалийн цэвэр нөөцийг бууруулах энэ гол хуулийн концепци байгаа. Тэгэхээр бид нар дахин боловсруулах үйл ажиллагааг дэмжихдээ, энэ хуулийг боловсруулахдаа НҮБ-ын Аж үйлдвэрийн хөгжлийн газраас гаргасан хог хаягдлын цогц менежментийн хууль эрх зүйг боловсруулах зөвлөмжийг үндэслэсэн байгаа. Ер нь бид нар бас энэ хуулийг боловсруулахдаа Герман улсын  хог хаягдлын тухай дахин боловсруулах тухай хууль, Японы  хог хаягдал боловсруулах тухай хуулийг баримталсан. Хууль маань хэрэгжиж гарснаар яг ямар улсын түвшинд хүрэх вэ гэхээр бид нар энэ хуулиа батлаад хэрэгжүүлснээр Европын холбооны улсын  хог хаягдлын стандартад хүргэе гэж зорьж байгаа.


Дараагийн аюултай  хог хаягдалтай холбоотой асуудлыг манай гишүүн Жаргалсайхан хариулна.


Л.Жаргалсайхан: -Өмнө нь манай мөрдөж байсан Хог хаягдлын тухай хуульд аюултай  хог хаягдалтай холбоотой зохицуулалт бараг байгаагүй гэж хэлж болно. Энэ шинэ хуульд аюултай  хог хаягдалтай холбоотой үйл ажиллагааг зохицуулах бүтэн бүлэг оруулж ирсэн. Энэ бүлэгт  хог хаягдал үүсгэж байгаа эх үүсвэрээс авхуулаад эцсийн устгах хүртэлх бүх үе шатанд хэн, юу, хаана, ямар  хэмжээтэй үүсгэж байна, ямар шинж чанартай аюултай хог хаягдал үүсгэж байна вэ гэдгийг нь бүгдийг нь бүртгэдэг болно. Дээрээс нь энэ хог хаягдлыг ямар технологиор яаж устгах вэ гэхэд тавигдах шаардлагуудыг нарийвчилж зааж өгч байгаа. Хог хаягдал шатаадаг үйлдвэр ямар шаардлага хангасан байх ёстой юм бэ,  land fill нь ямар шаардлага хангасан байх ёстой юм бэ, дахин боловсруулах, сэргээн боловсруулах үйлдвэрүүд нь ямар шаардлага хангасан байх ёстой юм бэ гэдгийг нь нарийвчлан зааж өгч байгаа. Дээрээс нь Тэрбишдагва гишүүний хэлж байгаа газрын асуудлыг Газрын тухай хуульд өнгөрсөн онд нэмэлт, өөрчлөлт ороход аюултай хог хаягдлын төвлөрсөн байгууламж байгуулах газрыг улсын тусгай хэрэгцээнд авахаар заалт нэмж оруулсан байгаа. Үүний дагуу Засгийн газраас улсын тусгай хэрэгцээнд авах боломжтой болсон байгаа. Ер нь олон үйлдвэр байх уу, нэг үйлдвэр байх уу гэдэг дээр энэ бол тавигдах шаардлага нь тодорхой болоод ирсэн учраас заавал нэг том үйлдвэр байна гэсэн шаардлага тавигдахгүй. Хувийн хэвшил, ялангуяа гадаадын хөрөнгө оруулагчид энд орж ирэхэд манай хууль тогтоомжоор тавьж байгаа шаардлагыг хангасан байх юм бол боломжтой ийм байхаар зохицуулалт хийгдсэн. 


Л.Эрдэнэчимэг: -Гишүүд асуулт асууж дууслаа. Хэлэлцэж буй асуудалтай холбогдуулан үг хэлэх гишүүд товчлуураа дарна уу? Оюунгэрэл гишүүнээр хаалаа. Арвин гишүүн.


Д.Арвин: -Энэ хуулийг дэмжиж байна. Гэхдээ ганц санал эргэж хураалгах боломж байгаа юу гэж хэлмээр байна. Тэгэхээр түрүүн Жаргалсайхан асууж байна л даа. Иргэдээс төрийн байгууллагаас авсан хураамжийг юунд зарцуулдаг юм бэ? Би одоогийн юмыг шүүмжилж байгаа юм биш. Ер нь сүүлийн 2000 оноос хойш нийслэл Улаанбаатар хот хогийн мөнгийг дандаа зүй бусаар ашиглаж байгаа. Яагаад вэ гэхээр айл бүрээс хогийн мөнгө авч байгаа, албан байгууллага бүрээс хогийн мөнгө авч байгаа мөртлөө тэр айлынхаа орчны хогийг та нар цэвэрлэхгүй байгаа шүү дээ. Тэгээд сууц өмчлөгчдийн холбоо гээд иргэдээс мөнгө аваад тэрийг хэн цэвэрлэж байгаа юм бэ? Сууц өмчлөгчдийн холбоо байшингийн иргэд өөрөө хогоо цэвэрлэж байгаа шүү дээ. Та нар тэр мөнгийг хаана өгдөг вэ гэхээр төвийн зам цэвэрлэдэг хүмүүст өгч байгаа шүү дээ. Тэгээд ихэнх мөнгө нь өөр юманд зарцуулагдаж байгаа би үүнийг түрүү түрүүчийн парламентад судалж л байсан. Одоо та нарын хэлдгээр тээвэрлэх гэж байна. Тээвэрлэхэд нь өгөхөд нь зүйтэй, цэвэрлэхэд нь та  нар өгөхгүй байгаа шүү дээ. Нийтийн эзэмшлийн төвийн талбай хог цэвэрлэгээнийхэнд өгөөд байгаа шүү дээ, иргэдээс авсан мөнгөө. Зүй бус ашиглаж байгаа, үүнийг зааж өгөх ёстой. Тэгээд СӨХ-г мөнгө авч идлээ гэж загнаад байдаг. Тэд нар чинь иргэд нь мөнгөө өгөөд байхад байшинг нь цэвэрлэхгүй. Тэгээд хогийн хураамжийн мөнгийг нь улсын төсвөөс цалинжиж байгаа хүмүүсийг иргэдээс авсан мөнгөөр цалинжаад байгаа ийм зарчимгүй юм хийж байгаа. Одоо юмыг зөв голдрилд оруул л даа. 


Гуравдугаарт, тээвэрлээд устгахад нь тэр мөнгийг зарцуулна гэж байна. Боль л доо. Хоцрогдсон энэ юмаа. Чи бол сая хэлж байна шүү дээ, Герман Японы хуулийг харсан гэсэн мөртлөө хамгийн бүдүүлэг одоо устгах юм бол байхгүй болсон. Одоо Цагаан даваан дээр хог булдаг тэнд чинь машин очоод унаж байдаг, машин хүртэл шатаж байгаа шүү дээ, хүн амьтан очоод хог түүж байгаа. Одоо устгах гэхийн оронд та нар устгах гэдэг чинь хамгийн эцсийн боловсруулалт тийм шинэ үйлдвэр байгуулахад устгах гэж байгаа юм бол тэр үйлдвэр л устгана шүү дээ. Тийм учраас ахуйн хог боловсруулах чинь 50-60 хувийг эзэмшиж байгаа. Тэр хог чинь бидний сэтгэл зүрхийг өнөөдөр Монгол Улс Улаанбаатар хотын хэмжээнд там болж байгаа шүү дээ. Тийм учраас тэр устгах түвшинд нь байгуулах үйлдвэрт нь тэр мөнгийг нь зарцуулна гээд хийчих л дээ. Устгах гэдэг чинь дандаа булна гэдгээр бод л доо та нар. Тэгсэн мөртлөө орчин үеийн технологи хариуцаж, орчин үеийн Герман, Японы технологиор хуулиа хийсэн гэсэн мөртлөө дахиад битгий ингэ. Устгах түвшинд нь очихоор дахин боловсруулах үйлдвэр шүү дээ. Тэр устгах, дахин боловсруулах түвшинд орсон мэдээж, Монголд дахин боловсруулах үйлдвэр ахуйн хогийг дахин боловсруулах үйлдвэр хэзээ ч олон компани хийгдэхгүй. Энэ нэгээс хоёр л компани хийнэ. Өнөөдөр орсон компани амьдрал дээр байхгүй байгаа шүү дээ. Бид нар хууль эрх зүйн орчин нь юу вэ гэхээр дахин боловсруулаад хамгийн сүүлд устгах түвшинд хийсэн юм  дээр чинь ямар мөнгө байхгүй байгаа учраас тийм том үйлдвэр оруулж ирээд эргээд хогийнхоо мөнгийг авч чадахгүй байгаа шүү дээ. Тэгэхээр устгах гэдэг дээр хог боловсруулах үйлдвэрт нь тодорхой хувийг өгнө гэж оруул. Нийтийн тээвэрт нь өгнө гэж оруул. Хамгийн нэгдүгээрт, цэвэрлэгээнд оруулна гэсэн бол иргэдийнхээ эргэн тойрны байшинг цэвэрлэнэ гэж оруул. Замын цэвэрлэгчдийн мөнгө рүү ард түмний мөнгийг битгий оруул. Тэр чинь хот өөрсдөө нийтийн эзэмшлийн талбайгаа цэвэрлэх ёстой шүү дээ. Ийм заагтай оруулж өг. Тэгээд хогийн мөнгөөр түрүү жилүүдэд юу ч хийдэггүй. Хотын удирдлагууд хогийн мөнгөөр тоглож байгаа шүү дээ. Өөр юмаа санхүүжүүлж байгаа шүү дээ. Өчнөөн мөнгө ирж байгаа. Манай Баянзүрхийг сампиндахад өчнөөн мөнгө байна лээ шүү дээ. Тэгж юмыг зөв голдрилоор нь оруулах юм бол устгах дээр нь дахин боловсруулах үйлдвэр байгуулсан тэр газар нь тодорхой хувийг нь өгнө. Иргэдээс авсан тэр орчныг нь цэвэрлэнэ гэдэг ийм юм оруул л даа. Тэгэхгүй бол энэ мөнгө чинь нийслэл Улаанбаатар хотын мөнгө болоод байна шүү дээ. Тэгээд СӨХ-г хогоо цэвэрлэсэнгүй гээд мөнгийг нь та нар аваад ямар мөнгөөр цэвэрлэгээ хийж байгаа юм бэ? Хэзээ та нар хотын зам цэвэрлэдэг хүмүүс байшингуудын дундахыг цэвэрлэж байсан юм бэ? Ийм амьдралгүй юм хийж ард түмнийг бухимдуулаад байгаа шүү дээ. Энэ зүйлийг энэ хуульд дэс дараалан оруулж зөв голдрилоор нь явуулах цаг нь ирсэн. Тийм санал оруулж байж дэмжүүлэх юм бол дэмжинэ. Хэрвээ тэгэхгүй бол үүнийг дэмжих ямар ч бололцоогүй байна. Тэгээд Герман, Япон гэж бичээд шинэ үйлдвэр.. 


Л.Эрдэнэчимэг: -Тэрбишдагва гишүүн.


Д.Тэрбишдагва: -Баярлалаа. Энэ хог хаягдлын асуудал олон жил яригдаад том сэдэв болсон. Харамсалтай нь үүн дээр ерөөсөө үр дүн гарахгүй 15, 16 жил үүний түүхийг би мэдэх юм. Хууль гарах гарцаагүй шаардлагатай. Хууль гаргах гэж байгаа нь зөв зүйтэй асуудал мөн. Ер нь хог хаягдлыг бид нар хоёр дахь түүхий эд гэж нэрлэмээр шахуу болоод байгаа юм л даа. Тэгж ойлгохгүй бол хог хаягдал гэдгийг хэн ч хамаагүй энд тэнд юмаа чулуудаад түүхий эдээ баялгаа хаяад явж байгаа юм. Хуучин социализмын үед субботник гэж цэвэрлэдэг байсан. Энэ жил АСЕМ-ын уулзалтаар жаахан хогоосоо салах гэж байгаа юм шиг байна л даа. Хууль гарч ирээд бодлого боловсруулагдаад, зөв хууль гараад үүнийгээ зөв тайлбарлаад та бүгдийн гаргаж ирсэн концепцитой үүнийгээ баялаг гэж үзээд баялаг бүтээгчдийгээ дэмждэг ийм л зүйл рүү хандах ёстой л доо. Ерөөсөө монголчууд хог хаягдлаа баялаг гэж үздэггүй, баялаг гэж ойлгуулахын тулд соён гэгээрүүлэх ажил маш их хэрэгтэй байгаа юм. Хөрс бохирдвол бид нарт ямар харшил, хор авчирдаг вэ, утаа ямар хор авчирдаг вэ, үнэр ямар хор авчирдаг вэ, хог хаягдал байгаль орчиндоо ямар хортой вэ гэдэг дээр соён гэгээрүүлэх ажлаа хог хаягдалтайгаа хамтарч хийх ёстой. 


Хоёрдугаарт, дэмжлэг туслалцааг тодорхой заахгүй бол өмнө нь ордог хуулиуд дээр бүх төрлийн дэмжлэг үзүүлнэ гээд гааль, татварын дэмжлэг, устгах үйлдвэр, санхүүгийн дэмжлэг, төрийн худалдан авалтын дэмжлэг, дахин боловсруулах дэмжлэг, хог хаягдлын төрийн захиргаанаас үзүүлэх дэмжлэг гээд баахан дэмжлэгүүд. Энэ ерөөсөө бүх хууль дээр байдаг дэмжлэгүүд байгаа юм. Хог хаягдал бол өөрөө өвөрмөц менежменттэй бөгөөд ялангуяа хортой хог хаягдал дээр бол онцгойлон анхаарч ажиллах ёстой. Энэ менежмент үйлдвэрлэлийнхээ асуудлыг эхний үйлдвэр хангалттай хог байгаа учраас нэлээн их үр дүнтэй хог хаягдлын үйлдвэр болох байх л даа. Тэгэхээр үүнийг төрөөс ялангуяа БНХАУ энэ их дэлхий нийтийн утаа униар, хог хаягдалтай холбоотой асуудлаар маш их шүүмжлэгддэг учраас сүүлийн үед тэдний технологи, тэднийхээс орж ирэх хөрөнгө санхүүгийн дэмжлэг, утаа униар, шороо тоос, зүлэгжүүлэлт, ногоожуулалт гэх юм бол холоос Америк, Японоос илүүтэй БНХАУ-аас тусламж дэмжлэгээр жаахан юмнууд хийж болдоггүй юм болов уу гэж бодогдоод байдаг юм. Тэгэхээр зорилготой, төрөөс дэмжлэг үзүүлсэн шиг үзүүлээд яг хог хаягдлын бодлогоор үйлдвэрийг дэмжихгүй бол тийм үр ашигтай үйлдвэрлэл болгож чадахгүй дээ. Тэгээд үүнийг мэдэхгүй хүмүүс хог хаягдал баялаг гэж үзэж байна гээд та нарын ярьж байгаа юм чинь нэг талаасаа баялаг гэж үзсэн юм шиг мөртлөө өнөөдөр манай энэ хог хаягдлаа ангилан ялгаж байгаа царай, хог хаягдалтай ногоон уутаа хослуулаад өгвөл тэр ногоон уут үр дүнтэй байхгүй юу. Гэтэл хог хаягдалтай холбогдож өгөхгүй баахан ногоон уутанд мөнгө зараад явах жишээтэй. Ийм уялдаа холбоог нь сайн уяд өгөх юм бол хог хаягдлын үйлдвэртэй болчих юмсан. Аюултай хог хаягдлыг цэгцлэх юмсан гэсэн. Би үүний төлөө олон удаа үг дуугардаг. Хог хаягдалтай холбоотой асуудлаа гаргаж байгаа хууль дүрмийг судалдаг, дэмждэг хүн л дээ. Тийм учраас зарчмын хувьд дэмжиж байна. Үүн дээр чинь Оюунгэрэл сайд 8.8.4 дээр Сангийн яам ерөнхийд нь хариуцсан юм шиг гаргасан мөртлөө Аж үйлдвэрийн яам, ногоон хөгжлийн яам тэгээд хотын захиргаа үүнийг ялгаж малгайтай толгойтой байхгүй бол энэ сүүлдээ хэцүү юм байна лээ шүү. Ямар ч байсан аюултай хог хаягдлын газрыг тусгай хамгаалалтад аваад тусгай хэрэгцээнд авах юм байна гэдэг нь дэвшилттэй зүйл сонсогдож байгаа юм. Үүнтэй адилхан үйлдвэр дээрээ жаахан цэгцтэй байхгүй бол төрийн захиргааны байгууллагууд чинь хоорондоо баахан уралдаад, би авна, би мэднэ гээд сүүлд нь байнд ч үгүй, банзанд ч байхгүй гэдэг шиг юм болчих вий. Үүн дээр онцгойлон анхаараарай гэж хэлмээр байна даа. 


Л.Эрдэнэчимэг: -Оюунгэрэл гишүүн.


Ц.Оюунгэрэл: -Би бол хуулийн төслийг бараг анхны хэлэлцүүлгээр батлах хэмжээнд боловсрогдож гэж бодож байна. Хэрвээ Зөрчлийн хуулийг хэрэгжиж эхлэхээс өмнө энэ хуулийг хэрэгжүүлье гэх юм бол оруулж ирсэн төслөөр нь дэмжих шаардлагатай юм байна гэж ойлголоо. Тийм учраас оруулж ирсэн төслөөр нь нэмэлт санал гаргалгүйгээр анхны хэлэлцүүлгээр баталъя гэсэн ийм санал гаргаж байна тийм байдлаар дэмжье гэж. Харин  гишүүдийн яриад байгаа энэ асуудал дээр ялангуяа хог хаягдлын үйлдвэрийн менежментийг яах вэ, үйлдвэрийг яаж тогтвортой ажиллуулах вэ гэсэн гишүүдийн гаргаж байгаа санал дээр энэ хуулийг хэрэгжүүлэх шатанд нь Засгийн газарт зөвлөж ажиллах шаардлагатай юм байна гэж ойлгогдож байна. Ялангуяа энэ хуульд 8.8.4-т хог хаягдлыг цуглуулах, тээвэрлэх, дахин боловсруулах, сэргээн ашиглах, устгах үйл ажиллагааг төсөв татварын бодлогоор дэмжих үүргийг Сангийн яаманд оногдуулж байгаа шүү дээ. Тэгэхээр энэ үүргийг яаж хэрэгжүүлэх вэ гэдэг дээр маш их туршлага судлах шаардлагатай. Тухайлбал, Хонулулу хотын туршлага ийм байгаа юм л даа. Хонулулу хот хог хаягдал шатаадаг, шатсан хог хаягдлаасаа эрчим хүч гаргаж авдаг ганцхан үйлдвэртэй байгаа юм. Тэр үйлдвэртэйгээ 30 жил хог хаягдлаар бүрэн хангана гэсэн гэрээ хийчихсэн. Хог хаягдлын хэмжээ нь багасчихсан байсан ч гэсэн их хэмжээний хог хаягдал өгч устгуулж байгаагаар 30 жилийн турш гэрээгээ хөдөлгөөнгүйгээр тогтвортой байдлаар хийчихсэн. Ингээд тэр үйлдвэр нь хог хаягдлаа хангалттай өгч байвал ашигтай ажиллаад байдаг, хог хаягдлаа хангалтгүй нийлүүлж байвал дутуу нийлүүлсэн хог хаягдлынхаа төлбөрийг үйлдвэр нь аваад тогтвортой дампуурахгүй ажиллаад байдаг иймэрхүү туршлагуудыг Засгийн газар судалж байж энэ хуульд байгаа механизмыг зөв эргэлтэд оруулах хэрэгтэй юм байна. Тэгэхээр хуульд байгаа механизм нь нэгэнт бичигдчихсэн байгаа учраас үүнийгээ ямар ч байсан анхны хэлэлцүүлгээр нь баталъя. Баталсны дараа хог хаягдлын боловсрол гэдэг үйл ажиллагаагаа жинхэнэ утгаар нь хэрэгжүүлэхдээ Засгийн газарт эхний ээлжид хог хаягдлын боловсролыг олгох ажил дээр бид нар анхаарах шаардлагатай юм байна гэсэн ийм санал байна. Ийм учраас гишүүдийг Засгийн газраас орж ирсэн төслийг байгаагаар нь дэмжээд өгөөч гэсэн ийм санал гаргаж байна.  


Л.Эрдэнэчимэг: -Гишүүд санал хэлж дууслаа. Оюунгэрэл гишүүнээ, анхны хэлэлцүүлэг явах үед анхны хэлэлцүүлгээр батлуулах эсэх тухай саналыг гаргах ёстой. Тэр үед нь та саналаа гаргаад дэмжүүлж болно. Арвин  гишүүн санал гаргана гэсэн юм ярьж байна. Арвин гишүүнтэй ярилцаж саналаа гаргах эсэхийг нь ярих хэрэгтэй. Түүнээс гадна бид нар хугацаагаа тохирох хэрэгтэй. Хууль хэзээнээс хэрэгжих вэ гээд. 09 дүгээр сарын 01-нээс хэрэгжинэ гэх юм бол хариуцлагын тухай хэсгүүд нь Зөрчлийн хууль руу орох нь байна шүү дээ. Тэгэхээр хугацаан дээрээ ярих хэрэгтэй байна. Тэгээд тэр үед энэ асуудлуудаа ярья гэж бодож байна. 


Гишүүд үг  хэлж дууслаа. Хог хаягдлын тухай хуулийн төсөл болон холбогдох бусад хуулийн төслийг чуулганы нэгдсэн хуралдаанаар хэлэлцүүлэхийг дэмжье гэсэн томьёоллоор санал хураая. Санал хураалт. 


81.8 хувийн саналаар дэмжигдлээ.


Чуулганы нэгдсэн хуралдаанд Байнгын хорооны санал, дүгнэлтийг Оюунгэрэл гишүүн танилцуулна. 


Хоёрдугаар асуудалдаа оръё. 


Хоёр. “Хөдөө аж ахуйн “Халх гол” үндэсний бүтээн байгуулалтын бүс байгуулах тухай” Улсын Их Хурлын тогтоолын төсөл /Засгийн газар 2016.05.05-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан хуралдаанд оролцож буй албан тушаалтнуудыг танилцуулъя. Хүнс, хөдөө аж ахуйн сайд Бурмаа, Хүнс, хөдөө аж ахуйн яамны төрийн нарийн бичгийн дарга Ариунболд. 

Төсөл санаачлагчийн илтгэлийг  Хүнс, хөдөө аж ахуйн сайд Бурмаа танилцуулна. 

Р.Бурмаа: -Байнгын хорооны эрхэм гишүүд ээ,

Улсын Их Хурлын 75 дугаар тогтоолоор Халх гол чөлөөт бүсийг байгуулсан. Энэ Халх гол чөлөөт бүсэд дагаж мөрдөгдөх технологийн болон амьтан ургамлын хорио цээрийн журмыг батлан хэрэгжилтийг зохион байгуулахыг Засгийн газарт даалгасан байгаа. Үүний дагуу Хөдөө аж ахуйн Халх гол чөлөөт бүсэд дагаж мөрдөгдөх технологийн болон амьтан ургамлын хорио цээрийн журмыг боловсруулж, харьяа байгууллагын мэргэжилтэн, салбарын судлаач нар боловсруулж Засгийн газрын 2015 оны 11 дүгээр сарын 02-ны өдрийн тэмдэглэлээр Хүнс, хөдөө аж ахуйн сайдад үүрэг болгосны дагуу хэлэлцүүлэг Төрийн ордонд хийсэн. 120 гаруй эрдэмтэн судлаачид, холбоод, орон нутгийн тариаланчид, малчдын дунд зохион байгуулсан байгаа. Зүүн бүсийн улсын тэргүүний малчны бүрэлдэхүүнтэйгээр хөдөө аж ахуйн хөгжил зүүн бүсийн гарц зөвлөгөөнийг 2016 оны 03 дугаар сарын 19-ний өдөр зохион байгуулж, Хөдөө аж ахуйн Халх гол чөлөөт бүсийн талаар хэлэлцүүлэг өрнүүлсэн байгаа. Мөн тус бүс нутгийг хөдөө аж ахуйн чиглэлээр хөрөнгө оруулалт татах, дэвшилтэт техник технологи нэвтрүүлэх зэргээр олон улсын зах зээлийн чиг баримжаатайгаар эрчимтэй хөгжүүлэх, хөдөө аж ахуйн кластер зарчмаар хөгжүүлэхийг дэмжсэн. 

Улсын Их Хурлын 75 дугаар тогтоолоор  Хөдөө аж ахуйн Халх гол чөлөөт бүсийг байгуулахдаа тухайн үеийн хууль эрх зүйн зохицуулалт, Газрын тухай хууль, Чөлөөт бүсийн тухай хуульд нийцүүлэн тус чөлөөт бүсийн газрыг улсын тусгай хэрэгцээний газарт авсан байдаг. 2015 оны 07 дугаар сарын 08-ны өдөр Газрын тухай хуульд нэмэлт, өөрчлөлт орсноор тус хуулийн 16.1.13-т үндэсний хэмжээний томоохон бүтээн байгуулалт, дэд бүтцийн төсөл хөтөлбөр хэрэгжүүлэх газар гэж заасны дагуу Хөдөө аж ахуйн Халх гол чөлөөт бүсийг Хөдөө аж ахуйн “Халх гол” үндэсний бүтээн байгуулалтын бүс болгон хөгжүүлэх эрх зүйн үндэс бүрдлээ. 

Иймд энэхүү тогтоолын төслийг өргөн барьж байгаа. Хөдөө аж ахуйн Халх гол чөлөөт бүсийг Хөдөө аж ахуйн “Халх гол” үндэсний бүтээн байгуулалтын бүс нь экспортын баримжаатай хөдөө аж ахуйн бүс байж түүнд мал аж ахуйн үйлдвэрлэлийг эрчимжүүлсэн хэлбэрээр эрхлэх, малын гаралтай бүтээгдэхүүнийг экспортлох, хөдөө аж ахуйн гаралтай түүхий эдийг боловсруулсан, бусад үйлчилгээний кластерыг хөгжүүлэх боломжтой болох юм. Тогтоолын төслийг  хэлэлцэн дэмжиж өгнө үү.

Л.Эрдэнэчимэг: -Хэлэлцэх асуудалтай холбогдуулан асуулт асуух гишүүд товчлуураа дарна уу? Асуулт алга байна. Үг хэлэх гишүүд байвал товчлуураа дарна уу? Үг хэлэх гишүүд алга байна. 


Тэгвэл “Хөдөө аж ахуйн “Халх гол” үндэсний бүтээн байгуулалтын бүс байгуулах тухай” Улсын Их Хурлын тогтоолын төслийг чуулганы нэгдсэн хуралдаанаар хэлэлцүүлэхийг дэмжье гэсэн томьёоллоор санал хураая. Санал хураалт. 

100 хувийн саналаар дэмжигдлээ. Байнгын хорооны санал, дүгнэлтийг Су.Батболд гишүүн унших уу? Оюунгэрэл унших уу чуулган дээр. Оюунгэрэл гишүүн санал, дүгнэлтийг танилцуулъя. 

Гурав. Ажлын  хэсгийн бүрэлдэхүүнд өөрчлөлт оруулах тухай

Байгаль орчин, хүнс, хөдөө аж ахуйн байнгын хорооны 2015 оны 11 дүгээр сарын 03-ны өдрийн 13 дугаар тогтоолоор батлагдсан Малын генетик нөөцийн тухай хуулийн төслийг хэлэлцүүлэгт бэлтгэх үүрэг бүхий ажлын хэсгийн бүрэлдэхүүнд өөрчлөлт оруулах тухай тогтоолын төслийг танилцуулъя. Улсын Их Хурлын чуулганы нэгдсэн хуралдааны холбогдох шатны хэлэлцүүлэгт бэлтгэх үүрэг бүхий ажлын хэсгийн бүрэлдэхүүнээс Улсын Их Хурлын гишүүн Б.Бат-Эрдэнэ, О.Баасанхүү, Ц.Дашдорж нарыг чөлөөлж, Улсын Их Хурлын гишүүн С.Батболд, Д.Арвин, С.Оюуныг ажлын хэсгийн гишүүнээр баталсугай. Санал хураалт явуулъя. Оюун биш Оюунгэрэл гишүүн байна шүү. Ингээд өнөөдрийн Байнгын хорооны хуралдаан хаасныг мэдэгдье. Гишүүддээ бүгдэд нь баярлалаа. Үргэлжлүүлээд Малын генетик нөөцийн ажлын хэсгийн хуралдаантай. Бэлэн байгаа, ажлын дэд хэсгүүд хуралдаад.

Дууны бичлэгээс буулгасан:


ПРОТОКОЛЫН АЛБАНЫ


ШИНЖЭЭЧ 






М.НОМИНДУЛАМ

